Veter i ja

    
Vetri imaju čovečju čud. Saki veter ima svoju čud, baš kak i saki čovek. Vesela sam gda vetri pušeju; poslušam njihove popevke i gledim njihove norije.

     
Veter je moj prijatel. Spominam se z njim, otkrivam mu svoje osečaje i tajne. Pripovedam mu sikakve priče o svojimi školskami zgodami. Posluša me, osetim kak mi se obrača, čujem njegov glas koji mi veli da morem z njim podeliti se kaj mi leži na sercu, se kaj me pritišče. Njegva blizina me veseli, gladi mi lice, nosi mi lasi tak da letiju po zraku... Gda me okruži, osetim trnce h telu. Pripoveda mi glasne, šuškanjem. Gda puše taj fakin, žukaljke se žukaju, grmi šumiju, dreva se njihaju kak da tancaju. Cvetje se naginje h jednu stran, njihove latice ih puščaju kak deca svoju mater i ideju na svoj put. Vrtiju se h zraku i senjaju da buju nazaj cvetje. Veter je za se nevidljiv, ali za me on je kak čovek - on ima lice, ima osobine i osečaje. Gda jake puše, prejake, tak ke si babe trebaju svoje damske škrlake držati, onda je hud, negdo ga je razljutil, zel mu je one neke h njemu ke ga je držale srečnim. No, gda puše onak ugodne i liepe, znam da je srečen i onda sem i ja srečna. V očimi mi svetli gda vidim da moj vetrek, moj prijatel, slobodno puše i vrti se zrakem. Štela bi poleteti z njim, vinuti se h zrak, spružiti roke i biti slobodna. Štela bi z vetrekem i na kraj sveta leteti, videti pigvine i dupine. Štela bi videti kak na nekom pustomu otoku raznaša okolo zernca peska, kak dela valove, nosi morje... Štela bi da se morem same opustiti i da me on ponese h daljine i visine. Veter i ja skup rasteme, furt se spominame o problemima. Zrasla sem z njim, lukal me dok sem bila dete koje još ni razmele nič; on je onaj gdo me največ pozna, on zna se ke imam, se ke postoji. Veter je prešel celi svet, upoznal se ljude i živinu, saku travčicu i saku kapljicu. 

       
V očima ga vidim, v srcu ga nosim, furt bu on z menu, polek mene, furt bum z njim se spominala, jer on je meni najbolji prijatel, prijatel kakvoga još nisem mela. On bu celi život z menu, a jednega dneva bu me odnesel na drugi svet.     

